
Nefndavið Alþingis hefur óskað eftir umsögn okkar um ofangreint. Þökkum við það og veitum hana fúslega, 
á því sviði sem samtökin starfa; óbyggð víðerni.

Samtökin ÓFEIG, stofnuð 2018, starfa í almannaþágu, einkum að málefnum tengdum óbyggðum víðernum, 
meðal annars með rannsóknum. Stóðu samtökin á fyrsta starfsári sínu að kortlagningu óbyggðra víðerna í 
samstarfi við erlenda rannsóknarstofnun á sviði víðerna, meðal annars innan Hornstrandafriðlands. Á 
yfirstandandi ári hefur ÓFEIG hafið samstarf við önnur samtök við kortlagningu víðernasvæða innan 
miðhálendisins. Er vinna við annað þeirra þegar komin af stað og kortlagning þriðja víðernissvæðisins er í 
undirbúningi. Með þessari vinnu hefur ÓFEIG kynnt hérlendis í fyrsta sinn alþjóðlega viðurkenndar aðferðir 
við kortlagningu víðerna, en skv. lögum nr. 60/2013, þar á meðal nýlega samþykktu ákvæði 73 a, skal taka 
mið af slíkum aðferðum hérlendis.

Fyrirliggjandi tillögur um viðmið við kortlagningu óbyggðra víðerna í 6.1.6. tillögunnar eru lítt útfærðar. 
ÓFEIG telur það að nokkru leyti skiljanlegt að tillaga Skipulagsstofnunar að viðauka við Landsskipulagsstefnu 
2015-2026 gangi svo skammt í þá átt að skilgreina viðmið fyrir kortlagningu allra víðerna Íslands sem raun er 
á, þrátt fyrir tilmæli er stofnuninni voru gefin. Ræður þar í fyrsta lagi að áðurgreind kortlagningarskylda 
greinar 73 a hefur loks verð lögfest og reglugerð verður gefin út um útfærslu kortlagningar í samræmi við 
lögin, og í öðru lagi sú takmarkaða þekking sem enn er til staðar á Íslandi um kortlagningu víðerna með 
alþjóðlega viðurkenndum aðferðum, líkt og lög bjóða. Við tökum undir það sem kemur fram í tillögunni á bls. 
42, að nánar þurfi að útfæra það sem sett er fram í reglugerð. Mikilvægt er að vel sé staðið að því og slík 
reglugerð líti dagsins ljós fyrr en síðar. Með þessum fyrirvörum gerum við ekki athugasemdir við tillöguna 
eins og hún liggur fyrir.

Virðingarfyllst,

Sif Konráðsdóttir Snæbjörn Guðmundsson
formaður stjórnarmaður

